
SHAXS TARAQQIYOTINING 
TURLI BOSQICHLARIDA 

REFLEKSIYANING 
RIVOJLANISHI

N. I. Xalilova
Renessans ta’lim universiteti “pedagogik ta’lim va psixologiya” kafedrasi

professori, psixologiya fanlari doktori (DSc)

Annotatsiya: Maqolada shaxs rivojlanishining turli bosqichlarida refleksiyaning namoyon bo‘lishining o‘ziga xos jihat-
lari asoslab berilgan. Shuningdek, turli yosh davrlarida refleksiyaning taraqqiy etishi bilan bog‘liq masalalar izohlangan. 
Ayniqsa, refleksiyaning rivojlanishi maktabgacha tarbiya yoshidan boshlanib, to o‘spirinlik davrigacha davom etishi hamda 
namoyon bo‘lishining xarakterli xususiyatlari ko‘rsatib o‘tilgan.

Kalit so‘zlar: refleksiya, maktabgacha tarbiya yoshi, tafakkur, egosentrizm, nutq, identifikatsiya, shaxs sifatlari, “Men” 
obrazi, kichik maktab yoshi, o‘smirlik davri, o‘spirinlik yoshi, shaxsiy refleksiya, senzitiv davr.
Abstract: The article substantiates the peculiarities of the manifestation of reflection at different stages of personality 
development. Issues related to the development of reflection in different age periods are also explained. In particular, it 
is shown that the development of reflection begins from preschool age and continues until adolescence, as well as the 
characteristic features of its manifestation are revealed.

Key words: reflection, preschool age, thinking, egocentrism, speech, identification, personality traits, “I” image, primary 
school age, adolescence, personal reflection, sensitive period.
Аннотация: В статье обоснованы особенности проявления рефлексии на разных этапах развития личности. 
Также объясняются вопросы, связанные с развитием рефлексии в разные возрастные периоды. В частности, 
показано, что развитие рефлексии начинается с дошкольного возраста и продолжается до подросткового воз-
раста, а также раскрыты характерные особенности её проявления.

Ключевые слова: рефлексия, дошкольный возраст, мышление, эгоцентризм, речь, идентификация, качества 
личности, образ “Я”, младший школьный возраст, подростковый возраст, личная рефлексия, сензитивный период.

KIRISH
Ma’lumki, psixologiya borasida olib borilgan tadqiqotlarga ko‘ra, dastlab refleksiyaning namoyon bo‘lishini 

maktabgacha tarbiya yoshidagi bolalarda kuzatish mumkin. Shubhasiz, bu yoshdagi bolalarda refleksiya yaqqol 
namoyon bo‘lmaydi. Bu fikrning tasdig‘i sifatida J. Piaje bolalar tafakkurining egosentrizm fenomeni va egosen-
trik nutqi haqidagi g‘oyalarini, ya’ni uning psixologik mohiyati bolaning o‘z nuqtai nazarini boshqalarniki bilan 
muvofiqlashtira olmasligi, desentratsiyaga nisbatan qobiliyatsizligida namoyon bo‘ladigan xususiyat mavjud-
ligida ko‘rish mumkin. Asta-sekin bola o‘zini boshqalar, ertak yoki tasavvur qilingan qahramonlar bilan iden-
tifikatsiya qilish qobiliyatiga ega bo‘ladi va bu uning keyingi ijtimoiylashuvining asosiy mexanizmiga aylanadi. 

Identifikatsiya – shaxsning o‘zini o‘zga odam bilan emosional va boshqa tomondan tenglashtirishidir. 
Odatda, bola o‘zida ijobiy his-tuyg‘ularni vujudga keltiradigan obrazlar bilan identifikatsiya qilishga intiladi. Iden-
tifikatsiya orqali u ko‘plab axloqiy etalonlarni bilib boradi va uning asosida shaxs xislatlari rivojlana boshlaydi. 
Bu obrazni o‘zlashtirish bilan bola u orqali o‘zini o‘zi anglay boshlaydi, natijada o‘z xulq-atvori va etalon xulq-
atvorni taqqoslab ko‘radi. O‘zining axloqiy “Men”ini etalon va boshqa kishilarning “Men”i bilan muvofiqlashti-
rish nisbatan hissiy va aqliy zo‘riqishni talab qiladi hamda bu refleksiv qobiliyatlar rivojlanishining boshlanishi 
hisoblanadi. Shakllanayotgan refleksiya bolada o‘ziga nisbatan munosabat va o‘zi haqidagi tasavvurning rivoj
lanishiga yo‘nalgan shaxsiy refleksiyaning birinchi shakli hisoblanadi [3].

MAVZUGA OID ADABIYOTLAR SHARHI
Ta’kidlash joizki, kichik maktab yoshida refleksiv qobiliyat yangi sifatlar bilan yanada kengayib boradi. 

Shuningdek, bu davr o‘zini shaxs sifatida anglash ehtiyojining tarkib topishi bilan tavsiflanadi. Boshqa yosh 
davrlaridan farqli ravishda, o‘smirda o‘z-o‘ziga nisbatan, o‘zining ichki ruhiy hayotiga, o‘z shaxsining sifat-
lariga qiziqish yuzaga keladi. Uning rivojlanishidagi muhim omil sifatida intellektual refleksiyaning taraqqiyotiga 
ham qulaylik tug‘diradigan o‘quv faoliyati maydonga chiqadi. O‘quv topshiriqlarini bajarish vaziyatida o‘zining 
aqliy harakatlarini izlash hamda saralash jarayonida refleksiyaning yangi turi namoyon bo‘la boshlaydi. Aqliy 
harakatlarni tahlil qilish va rejalashtirish bilan birga refleksiya mazkur yosh uchun psixik yangi tuzilma sifa-
tida gavdalanadi. Tadqiqotlarning ko‘rsatishicha, boshlang‘ich ta’limning oxiriga kelib, o‘quvchilarning yarmidan 
ko‘pida intellektual refleksiya shakllanadi [2].

O‘smirlik davri o‘zini o‘zi anglashning rivojlanishi uchun faol davr hisoblanadi. Uning rivojlanish vositasi esa 
shaxsiy refleksiyadir. O‘smir o‘zini o‘zi anglashni yangi material bilan boyitish orqali o‘zini o‘rganishni chuqur-
lashtirib boradi. U o‘zining shaxs xususiyatlari, atrofdagilar bilan munosabati, imkoniyat va intilishlari, kuchli va 
kuchsiz tomonlarini o‘rganib boradi. Refleksiya kelajak va o‘tmishni bir-biri bilan bog‘laydi, bolalikdagi kattalik 
hayoti haqidagi kutishlarini taqqoslab ko‘radi. Refleksiyaning mazmunli rejasi juda keng bo‘lib, o‘smir atrof-
olamni, boshqa insonlarni, o‘zini o‘zi va shaxsiy refleksiyasini tahlil qiladi. 

Refleksiyaning muhim xususiyati uning boy emosionalligidir. Tez o‘zgarayotgan tashqi ko‘rinish, o‘zini 
boshqalar bilan idrok qilish, o‘quv faoliyatidagi muvaffaqiyat va qobiliyatlar doimo refleksiyaning fokusida 
bo‘ladi hamda kuchli kechinmalarni vujudga keltiradi, natijada ularning o‘zi ham refleksiyalanadi. O‘smirlik davri 
refleksiyasining yana bir muhim xususiyati uning erkin assotsiatsiyalanishidir. O‘smir o‘zining ruhiy kechinma-
lari va tashqi vaziyat ta’sirida turli yo‘nalishlardan kelayotgan fikrlar bilan band bo‘ladi. Biroq refleksiyaning 
markazida uning o‘zi, ya’ni shaxsi turadi. Aynan refleksiyada u o‘zini o‘zi identifikatsiyalash ehtiyojini qondiradi, 
uni hammadan ko‘proq o‘zining “Men”i qiziqtiradi. O‘smir “Men”ini tushunishga harakat qiladi, “Men kimman?” 
degan savolga javob topish mazkur davrning eng asosiy muammosi hisoblanadi.

TADQIQOT METODOLOGIYASI
Shubhasiz, refleksiv qobiliyatlar barcha o‘smirlarda bir xil emas. O‘smirlik davrida refleksiyaning jadalligi va 

kengligi bolalikdagi oilaviy tarbiya, oilaviy an’analar, yaxshi kitoblar o‘qish va ularni muhokama qilish, boshqa 
kishilarning fikrlari va kechinmalariga e’tiborli bo‘lish, olamning yaratilishidan hayratga tushish kabi omillar ta’siri 
bilan bevosita bog‘liqdir. 

Biroq barcha o‘smirlar uchun xos bo‘lgan xarakterli holat – ularga tabiat tomonidan berilgan qisqa vaqt 
ichida o‘zini ma’naviy jihatdan yuqori darajaga ko‘tarish imkoniyatiga egaligidir.

TAHLIL VA NATIJALAR
O‘spirinlik o‘smirlikdan kattalikkacha bo‘lgan davrdagi qisqa muddat bo‘lib, uning yosh chegarasi 15-16 

yoshdan 21-25 yoshgacha bo‘lgan davrni o‘z ichiga oladi. Aynan o‘spirinlikda insonning shaxs va fuqaro sifa-
tida shakllanishi ro‘y beradi. Mubolag‘asiz, uni shaxsning ikkinchi tug‘ilish davri deb aytish mumkin. O‘spirinlik
ning eng muhim ma’naviy vazifasi shaxsiy va kasbiy o‘zini o‘zi anglash jarayonidir. O‘spirin o‘ziga va boshqa-
larga nisbatan ichki pozitsiyani (maqomni) shakllantirishga harakat qiladi (Men kimman?, Nima uchun yasha
yapman?, Hayotda men kim bo‘lishim mumkin?). O‘spirinlik davrida hayotiy qadriyatlarni tanlash muammosi 
juda kuchli kechiriladi. Aynan o‘spirinlik davrida ezgulik va yovuzlik, oriyat va orsizlik, huquq va majburiyatlar 
kabi kategoriyalarni anglash hamda hayotga nisbatan o‘zining ichki munosabatini tanlaydi. Mazkur muammolar 
o‘spirin uchun tengdoshlari va o‘zi bilan bo‘ladigan qaynoq tortishuvlarning predmeti hisoblanadi. Refleksiya 
o‘spirinlik davrida juda katta ma’naviy vazifani bajaradi, ya’ni aynan u tufayli muhim kashfiyot – o‘zining ichki 
olamini kashf etish amalga oshiriladi [4]. 

O‘spirinning rivojlangan refleksiyasi ko‘p fonli bo‘lib, u o‘zining his-tuyg‘u va kechinmalarini aks ettirish, 
o‘ziga nisbatan boshqa kishining munosabatlari qanchalik samimiy ekanligini aniqlash imkonini beradi. Reflek-
siya o‘spirinning ichki dunyosi maydonini dinamik, jonli va dramatik qiladi. Tadqiqotchi N.I. Gutkina tomonidan 
ilk o‘spirinlik davridagi refleksiyani o‘rganishga bag‘ishlangan tadqiqotlarida ko‘rsatishicha, 9-10 sinf o‘quvchila-
rining 80%ida shaxsiy rejadagi refleksiya mavjud ekanligi aniqlangan. Odatda refleksiv pozitsiyaga (maqomga) 
o‘tishda muloqotdagi nizoli vaziyatlar (82% tekshiriluvchilarda) muhim qo‘zg‘atuvchi sifatida namoyon bo‘ladi 
va yuqori sinf o‘quvchilarining o‘zini o‘zi tahlil obyektiga aylanadi [1].

Refleksiya ijtimoiy tizimda konstruktivdir: u tashqi olamga nisbatan shaxsiy maqomini aniqlashga yordam 
beradi. Bu yoshda inson o‘zining keyingi davrdagi rivojlanishini tanlaydi. Bu ba’zan o‘zining ma’naviy va shaxsiy 
o‘sishi orqali yoki moddiy qulaylik uchun amalga oshiriladi. Mazkur tanlov yoshlarning qadriyatli yo‘nalganligi va 
refleksiyaga nisbatan qobiliyatidagi farqni aniqlaydi. Ma’naviy imkoniyatlariga ko‘ra boy bo‘lgan mazkur yosh davri 

refleksiyaga nisbatan qobiliyatning rivojlanishida insonga hech narsa bermasligi ham mumkin. V.S. Muxinaning 
ta’kidlashicha, “mana shu davrni yashab turib, psixologik jihatdan o‘smir bo‘lib qolishi mumkin” [4]. 

Refleksiyaning rivojlanishi uchun senzitiv davr – o‘smirlik va o‘spirinlikdir. Kattalardagi refleksiv qobiliyatni 
o‘rganishga bag‘ishlangan tadqiqotlarda (Tulviste, 1985) aniqlanishicha, uning keyingi rivojlanishi maxsus 
tashkil etilgan ta’lim jarayoni mahsuli bo‘lib, o‘smirlik va o‘spirinlik davrlariga nisbatan jadal sur’atlarda kech-
masligi mumkin [7]. Boshqacha qilib aytganda, yillar o‘tishi bilan katta kishi hayotiy donoligi bilan o‘z intellektual 
tajribasini boyitib borishi mumkin. Biroq aqlning refleksiv xossalarida bu holat kuzatilmaydi, chunki refleksi-
yaning avtomatik rivojlanishi mumkin emas [8]. Buning ustiga, tajribada ko‘rsatilishicha, o‘spirinlardagi aqlning 
refleksiv intilganligi yillar o‘tishi bilan sustlashib boradi.

Shu munosabat bilan savol tug‘iladi: o‘zi bilan o‘zi ichki dialogga ega bo‘lgan bunday ajoyib qobiliyatni 
saqlab qolish va rivojlantirish uchun nima qilish kerak? Nafaqat sog‘lom fikr, balki tadqiqot natijalari (Naydenov, 
1989; Semenov, 2000) ham shuni tasdiqlaydiki, refleksiyaning inson ongida mavjud bo‘lishining yagona usuli – 
madaniy boylik va mantiqiy fikrlarga boy muhitdir. 

Ta’kidlanishicha, refleksiyaning progressiv o‘zgarishi inson ongining “o‘ziga yo‘nalganligi”ni aks ettirishni 
doimiy, barqaror va maqsadga muvofiq mustahkamlashdir [5].

Zamonaviy adabiyotlarda refleksiyani rivojlantirishning keng ko‘lamdagi metod va usullari mavjud. Quyida 
insonni refleksiyaga undovchi samarali usul haqida fikr yuritiladi. “Donolikka olib boradigan muhim kalit doimiy 
va tez-tez savol berishdir”, – degan edi fransuz faylasufi Pyer Abelyar. Shunday qilib, refleksiyaga yo‘l – o‘ziga 
o‘zi savol berish, ularga javob berish hamda savollar va javoblarni tahlil qilishdan iboratdir.

XULOSA
Keltirilgan fikrlardan ko‘rinadiki, shaxsda refleksiyaning rivojlanishi davr xususiyatlari bilan uzviy bog‘liq 

bo‘lishi mumkin. Shuningdek, shaxsning ijtimoiy hayotda egallagan o‘rni, mavqei, atrof-muhitdan bo‘layotgan 
ta’sirlar, ayniqsa, o‘zining ichki olamini bilishga nisbatan ishtiyoqning ortishi bilan izohlanadi. Eng muhim jihati 
– shaxsda refleksiyaning rivojlanishi o‘zini o‘zi anglash tizimining jadal taraqqiyotini ta’minlaydi. 

Yuqoridagi fikrlarga asoslangan holda quyidagi jihatlarni ajratib ko‘rsatish maqsadga muvofiq:

•	 turli yosh davrlarida refleksiyaning rivojlanishi o‘ziga xos tarzda kechadi;

•	 kichik maktab yoshida refleksiyaning shakllanishi egosentrik nutq va egosentrizmning shakllanganligi bilan 
belgilanadi;

•	 o‘quv faoliyatidagi emosionallik, muvaffaqiyat va muvaffaqiyatsizlik refleksiyaning rivojlanishida asosiy 
mezon hisoblanadi;

•	 o‘spirinlik davrida shaxsiy refleksiya yaqqol namoyon bo‘ladi;

•	 o‘spirinlik davrida refleksiyaning rivojlanishi ulardagi kasbiy o‘zini o‘zi anglash tizimi bilan bog‘liqligi qayd 
etiladi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

